


 
 
 
 
 
 

Guggenheim Bilbao Museoak XV. Urteurrena ospatzen du 2012an eta 
orotariko publikoarentzako jarduera egitarau zabala antolatu du 
 
Guggenheim Bilbao Museoa 1997ko urriaren 19an ireki zitzaion publikoari, orain 15 urte. 2012an beraz 
XV. Urteurrena da eta, hura ospatzeko, urte osorako askotariko jardueren egitaraua prestatu du. 
Horrelaxe partekatu nahi du herritarrekin 15 urteko ibilbidea eta, era berean, eskertu egin nahi die 
emandako babesa eta laguntza, hori dela eta bihurtu baita Museoa Euskadiko kultura jardunaren 
erreferente.  
 
Honako diziplinetako ekitaldiak izango dira, besteren artean: artea, musika, dantza, moda, gastronomia, 
arkitektura eta arte eszenikoak. Horiek guztiek Museoko arte-programazioa osatuko dute; bada, 
nazioarteko egungo irudi gailenak izango ditugu, hala nola, David Hockney, Claes Oldenburg, Egon 
Schiele eta Cristina García Rodero.  
 
 
15 urteko ibilbidea 
 
Ia 15 urteko ibilbidean, Museoak ehun erakusketa baino gehiago hartu ditu, bai Guggenheim Bildumako 
lanak aurkezten zituztenak bai bestelako kalitate handiko lanak zituztenak, eta horiek 14 milioi lagunek, 
askotariko jatorrikoek, ikusi ditu. Urte hauetan, Guggenheim Bilbao Bildumara hainbat lan eta artista 
gehitu zaizkio, egungo artista esanguratsuak eta funtsezko lanak. Orotara 70 artistaren 124 lan daude, 
teknika, baliabide eta adierazpide askotakoak; halaber, egungo sorkuntzako une garrantzitsuenen 
ordezkari dira.  
 
Bestelako ekimenak eta proiektuak eraman dira aurrera, inguruak, gizarteak eta enpresek, eskainitako 
babesari esker: asko dira Banakako Kideen eta Kide Korporatiboen programan, eta, gainera, beste mota 
batzuetako lankidetzetara eta babes-moduetara batu dira beste erakunde batzuk. Ekimen horiek arte 
programazioa osatu egin dute, zalantzarik gabe.   
 
 
 



 
 
 
 
 
 

XV. URTEURRENEKO JARDUEREN EGITARAUA 
 
 
OSPAKIZUNAK 
 

15 URTE LOGOA  
 
Urteurrena ospatzeko, logo berezi bat diseinatu du Museoak eta 2012ko erakunde-jardunerako 
erabiliko da.  
 
INAUTERI JAIALDIA 
Otsailak 17  
 
Ospakizunei hasiera emateko, inauteri gaualdi bat antolatu du Museoak. Jaialdiak gai ditu 
1970eko eta 1980ko hamarkada asaldatuak, eta The Groovies musika-taldeak joko du zuzenean. . 
 
ZORIONAK ZURE 15. URTEURRENEAN, MUSEOA! 
Martxoa–apirila eta ekainaren 12tik abuztuaren 26ra  
 
Artea ikasbide programan sei ikastetxek esku hartzen dute aurten, eta martxoa eta apirilean 
Zorionak, Museoa! sormen jarduera egingo dute guztien artean. Museoaren XV. Urteurrena nola 
ospatu galderatik abiatuko dira, eta, hartara, Museoa eta haren historia aztertuko dute eta 
ospakizunen eta sinbolismoaren inguruan hausnartuko dute. Horiexek dira, hain zuzen, 
jardueraren helburu pedagogikoak. Sormen eta hausnarketa lan horren azken emaitzak udan 
ikusgai jarriko dira, urteroko Artea ikasbide erakusketan.  
 

BILBOKO DENDAK URTEURRENERA BATZEN DIRA 
Martxoa–maiatza 
 
Guggenheim Bilbao Museoaren XV. Urteurrena Bilboko herritarrekin eta bisitariekin 
partekatzeko, BilbaoCentro eta Alde Zaharreko dendarien elkarteekin hainbat ekimen egingo 
dira: denda horiek Museoarekin lotuko dituzte eta urteurreneko ekitaldiak eta jarduerak 
zabalduko dituzte.  
 

  



 
 
 
 
 
 

VIP BISITALDIAK: “IKUS BAINO, SENTI EZAZU”  
Apirila-abendua  
 
VIP bisitaldiak eskainiko dira, Guggenheim Bilbao Museoa ezagutzen dutenentzat zein lehen 
aldiz datorrenentzat. Orain arte bisitarientzat itxita egon diren guneak ezagutzeko aukera 
edukiko dute parte hartzaileek: bisitaldi dibertigarri hauetan Museoko profesionalen jardunean 
sakondu ahalko dute, bai eta eraikinaren txoko bitxienak arakatu. Jarduera hau BASQUETOURekin 
lankidetzan antolatu da, Merkataritza eta Turismo Sailburuordetzak sustatutako 2010-2013ko 
Euskadiko Turismo Marketin Planaren parte den Euskadiko esperientzia-programaren barruan 
(Euskadiko TOP esperientziak).  
 
PUPPYREN JANTZI BERRIA 
Maiatza 
 
Jeff Koons, Puppyren sortzaileak, oraingo honetan ere esku hartuko du Museoko ospakizun 
nagusi batean: eskultura monumentalerako “lorezko jantzi” berezi bat egingo du; horrela 
agertuko zaio Puppyri haren alderik alaitsuena udaberria eta uda artean.  

 
ARTEA 
 

GUGGENHEIM BILBAO HORMA 
Martxoa–abendua 
 
Museoak artista gazteen XV. Urteurrenaren ospakizunetan esku har dezaten nahi du, eta 
horretarako “Guggenheim Bilbao Horma” lehiaketa abian jarriko du. EAEn lan edota bizi diren 
30 urtetik beherako artistek parte hartu ahal izango dute. Proiektuak Museoko 103B aretoan egin 
beharko dira, lansaio batean, eta bertan egongo dira ikusgai. Proiektu onenak honako 
epaimahaikideek aukeratuko dituzte: Josu Rekalde-k, UPV/EHUko Arte Ederren Fakultateko 
dekanoak; Juan Zapater-ek, BilbaoArteko zuzendariak; Alicia Fernández-ek, Errekalde Aretoaren 
zuzendaria; eta Guggenheim Bilbao Museoaren hainbat ordezkarik.  

 

MODA 
 
GUGGENHEIM T-SHIRT 
Apirila 
Ailanto-k, Ion Fize-k, JOTA+GE-k, Mercedes de Miguel-ek eta Miriam Ocariz-ek, entzute 
handiko bost diseinatzaile bizkaitar horiek, Museoaren XV. Urteurrena ospatzeko kamiseta sorta 
bat diseinatuko dute. Elastikoak Museoaren Denda-Liburudendan baino ez dira salgai izango, 
udaberritik aurrera.  
 
 



 
 
 
 
 
 

DANTZA 
 

DANTZALDIA: ROSES & BEANS  
Martxoak 21 eta 22  
 
Roses & Beans performancea hartuko du Guggenheim Bilbao Museoak, La Fundición Aretoak 
antolatutako XIII. Dantzaldia jaialdia dela eta. Suediako Tove Sahlin, Dag Andersson, 
Bastardproduktion konpainiaren performance hori lan esperimentala da, eta horretan pertsonen 
arteko harremanak kafe-kikara baten eta pastel baten inguruan gertatzen dira, gune intimo batean. 
 
WORKS & PROCESS AT THE GUGGENHEIM. NEW YORK CITY BALLET 
Uztaila 
 
Aurten ere, bosgarren aldiz, Works & Process at the Guggenheim egitaraua izango da Bilbon. 
New York City Ballet konpiniako izarren lan klasikoak zein berriak dantzatuko dituzte. . 

 
ARGAZKIGINTZA 

 
PUPPYK ERE HAMABOST URTE  
Martxoa-maiatza 
 
Jeff Koons-en 12 metroko Puppy eskultura erraldoia gaitzat hartuta argazkilaritza lehiaketa bat 
antolatu du Museoak. Izan ere, plazan agurtzen ditu bisitariak eskulturak, eta, zalantzarik gabe, 
Bilboko irudi hari argazki asko eta asko atera dizkiote. Edonork esku har dezake lehiaketan: 
martxoa eta apirila artean azken hamabost urteetan Puppyren inguruan bizitako une berezi eta 
gozoak jasotzen dituzten  argazkiak bidali behar dira, eta, horrela, aukera izango dute parte-
hartzaileek euren argazkiak maiatzean Museoko guneren batean ikusgai izateko.  
 

GASTRONOMIA 
 

Gastronomiari, egungo arteari eta sormenari lotutako jarduerak egongo dira, eta horietan esku 
hartuko dute Ferrán Adrià eta Josean Alija sukaldariek, azken horren taldeak —Nerua 
jatetxekoak—, eta Slow Food Bilbao-Bizkaia elkarteak. 

 
Jangarriak al dira loreak? 
Maiatzak 19, 20, 26 eta 27 
 
Puppyren lore aldaketa dela eta, Museoko Lagunen seme-alabentzako tailerrak egongo dira, 3 
eta 12 urte bitarteko haurrentzat. Horietan arteaz eta elikadura osasuntsuaz ikasiko dute: sasoiko 
jakiak zein diren, loreak jangarriak direla eta artean ezohiko materialak erabiltzen direla, besteak 
beste. Slow Food Bilbao-Bizkaia elkartearekin eta Josean Alijarekin lankidetzan antolatu dira.  



 
 
 
 
 
 

Bisitaldi didaktikoa Nerua jatetxera  
Ekainak 9 eta 16 
 
Abangoardiako sukaldaritza hura ezagutzen ez duten pertsonei hurbiltzeko, Nerua jatetxerako 
bisitaldiak antolatu ditu Museoak. Horietan Josean Alijak eta haren taldeak jatetxearen nondik 
norakoak azalduko dituzte: eguneroko lana, sortze-prozesua, I+G eta jakien aurkezpena, besteak 
beste. .  
 
Josean Alija: jakintza garatzea eta zabaltzea  
Urria 
 
Nerua jatetxeko sukaldari Josean Alijak hitzaldi bat emango du. Horretan azalduko du haren 
sukaldaritzak zer ibilbide izan duen Museoa ireki eta 15 urte hauetan; izan ere, orain gutxi 
Michelin izar bat jaso zuen Nerua jatetxeak. Era berean, bere sormen prozesuaz jardungo du, 
adituentzako bilera gastronomikoetan egiten duen legez.   
 
Ferrán Adrià : sukaldaritza adierazpide 
Azaroa 
 
Ferrán Adriàk hitzaldi bat emango du eta hura Documenting Documenta. El Bulli en Kassel 
dokumentalaz osatuko da. Adrià munduko sukaldari onena dela iritzi diote luzaz eta nazioarteko 
omen handiko 12. documenta arte garaikidearen azokara artista gisa gonbidatutako sukaldari 
bakarra izan da. Egun elBulli haren jatetxea eraldatzen dago, gastronomiari eskainitako fundazio 
ekologikoa bihur dadin. Diseinua, artea eta sormenezko komunikazioa jorratzeko bide berrien 
bila ari da, beti ere sukaldaritzaren lengoaia darabilela.   
 

ARKITEKTURA 
 

ARKITEKTURA SINPOSIOA: PROCESSING ENVIRONMENTS  
Ekainak 19 
 
Processing Environments arkitektura sinposioa, Londresko AA Architectural Association School 
of Architecture-k antolatzen duena, Guggenheim Bilbao Museoan izango da aurten. 
Nazioarteko arkitektoen eta artisten jardunaz eztabaidatuko dute, eta ingurumena zaintzeko 
metodo berriak bilatuko dituzte, askotariko ikuspegietatik, hala nola, gizartea, ekologia eta 
materialak. Parte hartzaileen artean nabarmentzekoak dira: Alejandro Zaera-Polo, Juan Herreros, 
Eva Castro & Alfredo Ramírez, Efrén García Grinda eta Cristina Díaz Moreno, Philippe Rahm, 
Toni Kotnik eta Gramazio & Kohler. Londresko AA Architectural Association School of 
Architecture-k antolatu du Maider LLaguno-k eta Clara Olóriz-ek zuzendutako Bilbao-San 
Sebastian Visiting School programaren bidez. 
 



 
 
 
 
 
 

MUSIKA 
 

STRAUSS, AINHOA ARTETA AHOTS 
Ekainak 7 eta 8, Euskalduna Jauregia 
 
Bilbao Orkesta Sinfonikoaren denboraldiari amaiera emateko, ahots ederreko soprano Ainhoa 
Artetak Richard Strauss-en abesti zoragarriak kantatuko ditu. Jarduera hau Museoaren Lagunei 
bereziki zuzentzen zaien BOSen eta Guggenheim Bilbao Museoaren arteko lankidetza-
hitzarmenaren barruan dago. 
 
ART AFTER DARK JAIALDIA  
Irailak 21 
 
Art After Dark saio bat Museoaren kanpoaldean izango da, Museoaren XV. Urteurrena dela eta. 
Jaialdia bat izango da; izan ere, proiekzio handiko hiru taldek joko dute kanpoaldean, horretarako 
prestatutako agertoki batean, eta, barrualdean, nazioarteko DJek musika jarriko dute. Horrela 
osatuko dira ohiko Art After Dark saioak, hilabetean behin, ostiral batean izaten direnak.   
 
KONTZERTUA ETA HITZALDIA: “Arnold Schönberg” 
Azaroak 10 
 
Udazkenetik aurrera ikusgai izango den Egon Schiele-ri eskainitako erakusketa dela, Ensemble 
Kuraia-k Arnold Schönberg-en Kamerarako sinfonia 1. zk. (1906) joko du. Izan ere, Schönberg-ek 
musika arloko Vienako espresionismoa sortu zuen, eta tonu gabeko musika dodekafonikoaren 
irudi gailena izan zen. Kontzertuaz gain, hitzaldi bat egongo da, José Luis García del Busto 
adituaren eta izen handiko kritikoaren eskutik.  

 
ARTE ESZENIKOAK 
 

MUSIKA-ANTZERKIA: DIE ORDNUNG DER DINGE  
Irailak 27. Estreinaldia Espainian 
 
Musika-antzerkia ikuskizuna emango du Berlingo Die Ordnung der Dinge taldeak, Kuraiaren 
eskutik eta 19. Egungo Musika Topaldiaren barruan. Diziplina askotako emanaldia da, berezi-
berezia eta harrigarria: musika, performancea, antzerkia eta bideo-artea, besteak beste.  

 
 
 
 
 



 
 
 
 
 
 

IKUS-ENTZUNEZKOAK 
 

“ARTEAK EZ DU ADINIK” 
Apirilak 24–26 
 
Jarduera hau II. Artearen Pedagogiak zikloaren barne dago. Oraingo honetan, arte, medikuntza 
eta hezkuntza arloko adituek edozein adinetako pertsonen artea nola bizi dute azalduko dute, eta 
azalpen horiek osatzeko ikus-entzunezkoak erabiliko dituzte. Funtsezko gaiak jorratuko dituzte, 
hala nola, artea gizarteratzean eta ikaskuntzan duen rola, artearen bizipena edozein adinetan eta 
hainbat belaunaldien arteko harremana; izan ere, harreman horrek ahalbidetzen du belaunaldi 
horiek elkarrekin ikastea, euren ikuspuntuak elkarri agertzen baitizkiote. 
 

TEKNOLOGIA BERRIAK 
 

IPAD-EAN SORTZEKO IKASTAROA: SARRERA 
Maiatzak 22–ekainak 12  
Museoko Hezkuntza Gela, 19:00–20:00  
 
David Hockney: ikuspegi zabalago bat erakusketa dela eta, iPAD sormenezko lanak egiteko, bai 
eta entretenitzeko, tresna dela erakutsiko duen ikastaroa antolatu du Museoak. Izan ere, 
Hockney-ri teknologia berriek oso interesatzen zaizkio. Lau saio izango ditu ikastaroak eta Oscar 
López Martín-ek zuzenduko du.  

 
SARE SOZIALAK 
 

LEHIAKETA FACEBOOK-EN “GUGGENHEIM BILBAO MUSEOA: 15 URTE” 
Otsaila–urria 
 
Facebook sare sozialeko erabiltzaileen jakintzak zalantzan jarriko ditugu: Museoaren inguruko 
galderen lehiaketa bat izango da. Galderok Museoaren 15 urteko bizitza barne hartuko dute, eta 
sari interesgarri ugari irabazi ahalko dituzte.  
 
PARTEKATU 
Otsaila-abendua 
 
2012an Museora datozen arte, kultura eta ikuskizun giroko pertsonen ahotsak grabatuko dira, 
ikusgai dauden artelanen ingurukoak —esaterako, zer inspiratzen dieten— adierazten dituztela. 
Hainbat sare sozialetan eta Museoko webgunean partekatuko dira esperientzia horiek.  
 
 



 
 
 
 
 
 

ARGAZKIGINTZA LEHIAKETA: COLLAGEA EGIN GUGGENHEIM BILBAO 
MUSEOKO XV. URTEURRENA GAITZAT HARTUTA 
Abuztua 
 
Frank Gehryren eraikineko argazkiez collage bat egin behar dute parte-hartzaileek, iPad eta 
iPhone-rako aplikazio bat erabiliz. Collagea Museora bidali eta originalenak sarituko dira, eta, 
gainera, Museoan erakutsiko dira.  
 
TWEETUP ZURE ESPERIENTZIA GUGGENHEIM BILBAO MUSEOAN XV. 
URTEURRENEAN  
Urria  
 
Museoaren Twitter kanaleko jarraitzaile aktiboetako batzuk eta blog-egile batzuk aukeratuko 
dituzte eta horiek VIP bisitaldi bat gozatu ahal izango dute Museoan. Gainera, bisitaldian 
daudela zer sentitzen duten argitaratuko dute euren profiletan, teknologia berrien bidez.  

 
Jarduera horien inguruko informazio guztia, baita xehetasuna ere, hemen eskuragarri: 
www.guggenheim-bilbao.es 
 
 
Informazio gehiagorako:  
 
Guggenheim Bilbao Museoa 
Marketing eta Komunikazio Arloa 
Tel. 944359008 
media@guggenheim-bilbao.es 

http://www.guggenheim-bilbao.es/

